
საქართველოს სისხლის ეროვნული ბანკის ჩამოყალიბება
წინადადების პროექტი
საქართველოს სისხლის ეროვნული ცენტრის სახით ერთიანი დაწესებულების ჩამოყალიბება გონივრული გადაწყვეტილება იქნებოდა. თუ გავითვალისწინებთ, რომ ამჟამად საქართველოში 22 სხვადასხვა სისხლის დაწესებულება ფუნქციონირებს, რომლებსაც განსხვავებული - მეტწილად კერძო - მესაკუთრეები ჰყავთ და რომლებიც ბაზარზე სხვადასხვაგვარად მოქმედებენ, ერთიან ორგანიზაციაზე გადასვლა დიდი ალბათობით გამოწვევებით აღსავსე იქნება. გთავაზობთ წინადადებებს, რომლებიც ჩვენი აზრით გააიოლებს და გაამარტივებს პროცესს.
ეროვნული კომპეტენტური ორგანო
ამჟამად ჯანდაცვის დაწესებულებების (მათ შორის სისხლის დაწესებულებების) ლიცენზირება ჯანმრთელობის დაცვის სამინისტროსთან არსებული სამედიცინო და ფარმაცევტული საქმიანობის რეგულირების სააგენტოს კომპეტენციაა და ჩვენ ვთვლით, რომ გონივრული იქნებოდა, რომ ეს ასეც დარჩეს. ვინაიდან ქართული მხარის ხედვაა, რომ სისხლის დაწესებულებათა სისტემა რაც შეიძლება ცენტრალიზებული უნდა იყოს, საჭირო არ არის სააგენტოში სისხლის შეგროვებისა და ტრანსფუზიის სამსახურზე პასუხისმგებელი ცალკე დანაყოფი შეიქმნას.

სააგენტოს სამი მთავარი ფუნქცია:
1. ლიცენზირება, ავტორიზაცია, აკრედიტაცია;

2. ინსპექტირება;

3. ჰემოზედამხედველობა 

შეესაბამება ევროკავშირის დირექტივა 2002/98/EC-ის მოთხოვნებს. მეორეს მხრივ, დადგინდა სააგენტოს ამ ფუნქციათა გაძლიერების საჭიროება ხსენებული დირექტივის მოთხოვნების სრულად დასაკმაყოფილებლად.
2002/98/EC დირექტივის თანახმად, კომპეტენტურმა ორგანომ უნდა შეაჩეროს ან გააუქმოს სისხლის დაწესებულების ლიცენზია, თუ ინსპექტირების ან საკონტროლო ღონისძიებების ჩატარებისას დადგინდა, რომ სისხლის დაწესებულება არ აკმაყოფილებს დირექტივის მოთხოვნებს. მეტიც, კომპეტენტური ორგანოს ვალდებულებაა, სისხლის დაწესებულებებში ჩაატაროს ინსპექტირება და სათანადო საკონტროლო ღონისძიებები დირექტივის მოთხოვნებთან შესაბამისობის უზრუნველსაყოფად. მოქმედი ქართული კანონმდებლობით კი ლიცენზიის შეჩერების ან გაუქმების პროცედურები გართულებული და შესასრულებლად თითქმის შეუძლებელია. ამავე დროს, ლიცენზიის მიღების პირობები ძალიან მარტივია და არ ითვალისწინებენ სისხლის გადასხმის სამსახურის საქმიანობის სპეციფიკას.
რაც შეეხება საქართველოს ჰემოზედამხედველობის სისტემას, ცხადია, რომ ამ სისტემის მთავარ მონაწილეებს წარმოადგენენ  პროფესიონალები (სისხლის დაწესებულებები და ის საავადმყოფოები, სადაც სისხლის გადასხმები ტარდება), სააგენტო და დაავადებათა კონტროლის ეროვნული ცენტრი. 

პროფესიონალების პასუხისმგებლობაში უნდა შედიოდეს დონორებში ან რეციპიენტებში გამოვლენილი სერიოზული გვერდითი მოვლენების და რეაქციების რეგისტრაცია, გამოკვლევა და მათ შესახებ სააგენტოსთვის და დაავადებათა კონტროლის ცენტრისთვის ინფორმაციის მიწოდება სტანდარტული პროცედურების (რაც აგრეთვე ერთიანი საანგარიშო ფორმის გამოყენებას გულისხმობს) შესაბამისად.
სააგენტო და დაავადებათა კონტროლის ცენტრი პასუხისმგებელნი იქნებიან ჰემოზედამხედველობის სისტემის ადმინისტრირებაზე. მათ რეგულარულად უნდა გაანალიზონ მიღებული ინფორმაცია და შეიმუშაონ ეროვნულ დონეზე გასატარებელი ღონისძიებები, რომლებიც დონორებში და რეციპიენტებში სერიოზული გვერდითი მოვლენების და რეაქციების განმეორების პრევენციას მოახდენენ.
ჰემოზედამხედველობის სისტემის ადმინისტრირებას ხელს შეუწყობს ჰემოზედამხედველობის ქსელის ჩამოყალიბება (ანგარშგების და უკუკავშირის უზრუნველყოფის მიზნით), რომელიც სისტემის ყველა მონაწილეს გააერთიანებს.
სისხლის ეროვნული ცენტრის ჩამოყალიბება
ბიზნესის მფლობელებისადმი სამართლიანი მიდგომის შესანარჩუნებლად, არსებული კერძო სისხლის დაწესებულებები ახალი დაწესებულების ნაწილი უნდა გახდნენ. ჩვენი წინადადებაა, რომ კერძო მფლობელობაში არსებული სისხლის ცენტრებს შევთავაზოთ ახალი ეროვნული ცენტრის შექმნაში მონაწილეობის მიღება, რისთვისაც უნდა მოხდეს მათი ღირებულების შეფასება დამოუკიდებელი ლიცენზირებული აუდიტორების მიერ. იმის გათვალისწინებით, რომ ადამიანის სისხლისა და სისხლის კომპონენტების ხარისხისა და უსაფრთხოების შესახებ საქართველოს ახალი კანონის პროექტის თანახმად, ქვეყანაში ყველაზე მეტი ოთხი სისხლის დაწესებულება უნდა დარჩეს, ჩვენ გთავაზობთ სისხლის ეროვნული ცენტრის შექმნას სისხლის გადასხმის საქალაქო სადგურის საფუძველზე თბილისში, მაგ., ყიფშიძის სახელობის ცენტრალური საუნივერსიტეტო კლინიკაში. აქ უნდა შეიქმნას ცენტრალიზებული ლაბორატორია, პლაზმის გასაყინი კამერები და სისხლის კომპონენტების საწარმოო ხაზი, ისევე როგორც სისხლის შეგროვების ცენტრი. გარდა ამისა, სისხლის ეროვნული ცენტრის ორი ფილიალი, სადაც სისხლის შეგროვება და სისხლის კომპონენტების წარმოება მოხდება, უნდა შეიქმნას ქუთაისში და ბათუმში. სისხლის შეგროვების სხვა პუნქტების შექმნა შესაძლებელია სხვა გეოგრაფიულ მდებარეობებშიც, არსებული კერძო სისხლის დაწესებულებების ბაზაზე.
ჩვენი გთავაზობთ, რომ სისხლის ეროვნული ცენტრი დაფუძნდეს სახელმწიფო მფლობელობაში არსებული სააქციო საზოგადოების სტატუსით, შემდეგი ეტაპების გავლით:
1. მთავრობის გადაწყვეტილებით, მოხდეს ამჟამად მოქმედი სისხლის დაწესებულებებისადმი ხარისხის უზრუნველყოფის მკაფიო მოთხოვნების ჩამოყალიბება და მათი დაკმაყოფილების ვადის დადგენა;

2. მთავრობის მიერ მოხდეს ბიუჯეტის გამოყოფა და დამტკიცება სისხლის ეროვნული ცენტრის შესაქმნელად;
3. დადგენილი ვადის გასვლის შემდეგ შეფასდეს სისხლის დაწესებულებების შესაბამისობა და მუშაობის გაგრძელების უფლება მხოლოდ ხარისხის დადგენილი მოთხოვნების შესაბამის დაწესებულებებს მიეცეს;
4. მოხდეს ზემოთხსენებული დაწესებულებების შეფასება ლიცენზირებული დამოუკიდებელი ექსპერტების მიერ, როგორც ინდივიდუალურად, ასევე ერთობლიობაში, რათა დადგინდეს საქართველოში სისხლის კომპონენტების წარმოების კერძო ბიზნესის ღირებულება;

5. სისხლის დაწესებულებების მეპატრონეებს გაუკეთდეთ შეთავაზება, რომ მიიღონ მონაწილეობა სახელმწიფო სააქციო საზოგადოება სისხლის ეროვნული ბანკის შექმნაში, ხოლო ვინც არ დათანხმდება, მოხდეს მათი ბიზნესის შესყიდვა დამოუკიდებელი ექსპერტების მიერ დადგენილ ფასად;
6. ახლად შექმნილ ორგანიზაციაში კერძო ბიზნესის წილის ოდენობა განისაზღვროს 49%-ით (ან ნაკლებით). სახელმწიფოს წილი სისხლის ეროვნული ცენტრის ღირებულების და დამატებითი კაპიტალის ჩათვლით უნდა შეადგენდეს 51% ან მეტს;

7. სააქციო საზოგადოების აქციების 49% (ან ნაკლები) გადანაწილდეს კერძო აქციონერებზე მათი დაწესებულებების ღირებულების შესაბამისად. 
ამგვარი რეფორმა საქართველოში შექმნიდა სახელმწიფოს კონტროლის ქვეშ მყოფ სააქციო საზოგადოება სისხლის ეროვნულ ცენტრს, რომლის შემადგენლობაში აგრეთვე შევიდოდა ცენტრალიზებული ლაბორატორია და სისხლის კომპონენტების წარმოება, ორი სისხლის შეგროვებისა და კომპონენტების წარმოების ფუნქციების მქონე ფილიალი ქუთაისში და ბათუმში, და ქვეყნის ტერიტორიაზე გადანაწილებული სისხლის შეგროვების პუნქტების საჭირო რაოდენობა.

სისხლის შეგროვებისა და კომპონენტებით მომარაგების სისტემის ცენტრალიზაციასთან ერთად, აუცილებლად უნდა მოხდეს სისხლის ნიმუშების ტესტირების ცენტრალიზაციაც სისხლის ეროვნული ცენტრის ბაზაზე. ხარჯების ეფექტურობის გაუმჯობესება შესაძლებლობას მისცემს საქართველოში არსებული სისხლის დაწესებულებებს, დააკმაყოფილონ ევროკავშირის დირექტივების მოთხოვნები და შეკვეცონ აღჭურვილობასა და რეაგენტებზე გაწეული ხარჯები ჩატარებული ტესტების რაოდენობის ზრდის გამო.
ქვემოთ მოყვანილია ფინანსური დანაზოგების არასრული ნუსხა, რომლებიც ჩვენის აზრით მიღწევადი გახდება პროცესის ცენტრალიზაციის შემდეგ:
· აღჭურვილობის შეძენა;

· რეაგენტების შეძენა;

· დამატებითი აღჭურვილობის შეძენა (ტესტირებული სისხლის სინჯების შესანახად);
· მოწყობილობების კალიბრაცია, კვალიფიკაცია და ვალიდაცია;

· გარე ინსპექტირება;

· სპეციალისტების და თანამშრომლების რაოდენობა;
· ფართები და სათავსოები.
სისხლის ეროვნული ცენტრის მართვა
ჩვენის აზრით, ახალ სისტემაზე გადასვლა ნაკლებად მტკივნეული იქნება, თუ ახალი დაწესებულების - სისხლის ეროვნულ ცენტრის - მართვა დაეკისრება დამოუკიდებელ (და სასურველია) მრავალეროვან დირექტორთა საბჭოს, რომელსაც გამჭვირვალე პროცედურის გამოყენებით შეარჩევს არასამთავრობო სააგენტო, ხოლო ერთ-ერთ წევრს - საქართველოს ჯანდაცვის სამინისტრო დანიშნავს. ვფიქრობთ, რომ ამ ტიპის მმართველობის არჩევა უზრუნველყოფს პოლიტიკური ტვირთის შემცირებას გადაწყვეტილებების მიღების პროცესში და ახალი სახელმწიფო ორგანიზაციის აღმასრულებელი ხელმძღვანელის დასახელებისას.
დამოუკიდებელ დირექტორთა საბჭოს შექმნა შესაძლებელს გახდის სხვადასხვა სფეროში გამოცდილების მქონე ექსპერტებისა და აგრეთვე კერძო ბიზნესის წარმომადგენლების მოწვევას. საბჭოს წევრთა კომპეტენციები სხვადასხვა სფეროში, როგორებიცაა აუდიტი, რისკების მართვა და ფინანსური ნაკადების კონტროლი, უზრუნველყოფს უფრო კვალიფიციური გადაწყვეტილებების მიღებას და  აღმასრულებელ ხელმძღვანელს გაუიოლებს სტრატეგიული დაგეგმარების პროცესს და გამოუთავისუფლებს მეტ დროს სისხლის ეროვნული ცენტრის შექმნისას და მართვისას წამოჭრილ ტექნიკურ პრობლემებზე კონცენტრაციისთვის, მაშინ როდესაც დირექტორთა საბჭო კანონთან შესაბამისობის, კორუფციასთან ბრძოლის და ხარისხის უზრუნველყოფის პროცესებზე იმუშავებს. ყოველწლიური ფინასური ანგარიშები მაღალი სტანდარტით უნდა შემოწმდეს დამოუკიდებელი გარე აუდიტორების მიერ. გარე აუდიტი არ უნდა ჩანაცვლდეს სახელმწიფო კონტროლის კონკრეტული პროცედურებით.
ახალი ერთიანი სისხლის ცენტრის მთავარი ამოცანები გამჭვირვალობა და სახელმწიფო და საზოგადოებრივი ინტერესებიდან გამომდინარე ფუნქციონირება უნდა გახდეს, ამას კი დიდ წილად განსაზღვრავს ის, თუ როგორი მმართველობის სისტემა იქნება არჩეული. სააქციო საზოგადოების საქმიანობა უნდა იყოს ეფექტური, გამჭვირვალე, და ანგარიშვალდებული. ვფიქრობთ, დამოუკიდებელი საბჭოს შექმნა ამ მიზნების მიღწევას გააიოლებს, ვინაიდან საბჭოს მოქმედებები არ იქნება დამოკიდებული პოლიტიკურ ზეგავლენებზე, და არც აღმასრულებელი ხელმძღვანელის წინადადებებით იქნება შეზღუდული. საბჭო იმოქმედებს თავისი კომპეტენციების ფარგლებში, და მას ექნება შესაძლებლობა, გადახედოს აღმასრულებელი ხელმძღვანელის გადაწყვეტილებებს, მოითხოვოს უფრო დეტალური ანალიზი, წარადგინოს საკუთარი წინადადებები და ამავდროულად ჯანდაცვის სამინისტროსთან ანგარიშვალდებული იყოს.
ახალ დაწესებულებაში ამგვარი მმართველობის სისტემა მთავრობისთვის გონივრული გამოსავალი იქნებოდა იმ მოლაპარაკებების და ტექნიკური პრობლემების ასარიდებლად, რომლებიც აუცილებლად წარმოიქმნება ერთიანი სახელმწიფო ორგანიზაციის შექმნის დროს. დამოუკიდებელი საბჭოს წევრები, რომლებსაც საერთაშორისო კონკურსის ჩატარების გზით აირჩევენ, გამოიყენებენ შესაძლებლობას, რომ მიუსადაგონ მათ მიერ დაგროვილი საუკეთესო პრაქტიკა სისხლის ეროვნულ ცენტრში გადაწყვეტილებების მიღებას და გააადვილონ ცენტრალიზაციის პროცესი.
